
(ಶ್ಯಾಮಾರಹಸ್ಯೇ)
ವಿರೂಪಾಕ್ಷ ಉವಾಚ .

ನಮಾಮಿ ಗುರುಮಕ್ಷೋಭ್ಯಂ ಮಂತ್ರಶಕ್ತಿಸಮನ್ವಿತಂ .

ಪ್ರಸನ್ನಂ ಜ್ಞಾನಮಜ್ಞಾನಂ ಹೇತುಂ ಬುದ್ಧಿಪ್ರಕಾಶಕಂ .. 1..

ಗಜೇಂದ್ರವದನಂ ನೌಮಿ ರಕ್ತಂ ವಿಘ್ನವಿದಾರಕಂ .

ಪಾಶಾಂಕುಶವರಾಭೀತಿ ಲಸದ್ಭುಜಚತುಷ್ಟಯಂ .. 2..

ಭೈರವಃ ಸರ್ವದಾ ಪಾತು ಋಷಿರ್ಮೇ ಶಿರಸೋಪರಿ .

ಮುಖೇ ಛಂದಃ ಸದಾ ಪಾತು ತ್ರಿಷ್ಟುಪ್ ಚ ವಿಜಯಾತ್ಮಕಂ .. 3..

ಗುಣತ್ರಯಮಯೀ ಶಕ್ತಿಃ ಪರಶಕ್ತಿಸ್ತು ಈಡಿತಾ .

ಬ್ರಹ್ಮಸ್ವರೂಪಿಣೀ ಪಾತು ಹೃದಯೇ ಮಮ ಕಾಲಿಕಾ .. 4..

ಬೀಜಸ್ವರೂಪಿಣೀ ಪಾತು ಕ್ರೀಂಕಾರೀ ಶಕ್ತಿರೂಪಿಣೀ .

ಹೂಂ ಶಕ್ತಿ ಸರ್ವದಾ ಪಾತು ಸರ್ವರಕ್ಷಾಸ್ವರೂಪಿಣೀ .. 5..

ಮಹಾಕಾಲಃ ಸದಾ ಪಾತು ಮಹಾಭೀಮಪರಾಕ್ರಮಃ .
ದದಾತು ಮಮ ಕಾಮಾನಿ ಸರ್ವಸಿದ್ಧೀಶ್ವರೋ ಯತಃ .. 6..
ಆದಿ ೡವರ್ಣಪರ್ಯಂತಾಃ ಹೃದಯೇ ಮಮಮಾತೃಕಾಃ .
ಏಘಾಂತೇ ಙಾದಿ ಚಾಂತಾಶ್ಚ ರಕ್ಷಂತು ಬಾಹುಯುಗ್ಮಕೇ .. 7..

ನಭೋಮಧ್ಯಗತಾ ವರ್ಣಾ ಮಾದಿಕ್ಷಾಂತಾಸ್ತಥೈವ ಚ .

ಸವಿಂದವಃ ಸದಾ ಪಾಂತು ಜಂಘಯೋರುಭಯೋರ್ಮಮ .. 8..

ಭೂತಪ್ರೇತಪಿಶಾಚಾದ್ಯಾ ವಿಘ್ನದೇಹಾಸ್ತಥಾ ಪುನಃ .
ಪೃಥಗ್ಭಾವಾಃ ಸಮಧ್ಯಾಶ್ಚ ವರ್ಣಾ ರಕ್ಷಂತು ಮಾಂ ಸದಾ .. 9..

ಸಮಸ್ತರೋಮಕೂಪೇಷು ಮರ್ಮಸ್ಥಾನಿಷು ಸಂಧಿಷು .
ನಾಡೀಧಾತುವಿಕಾರೇಷು ರಕ್ಷಂತು ಮಮಮಾತೃಕಾಃ .. 10..
ಶಕ್ತಿರಾಧಾರರೂಪಾಯಾ ಸಾ ಪಾತು ಪರಮೇಶ್ವರೀ .

ಅವರ್ಣಃ ಸರ್ವದಾ ಪಾತು ಸರ್ವದೇವಮಯಃ ಸ್ವಯಂ .. 11..

ಫಣಾಗತಾಽವನಿಃ ಪಾತು ಸಮುದ್ರಃ ಪಾತು ಮಾಂ ಸದಾ .

ರತ್ನದ್ವೀಪಃ ಸದಾ ಪಾತು ರಕ್ಷಂತು ಕಲ್ಪಪಾದಪಾಃ .. 12..

ಶ್ಮಶಾನಪೀಠಕಃ ಪಾತು ಪಾತು ಮಾಂ ಮಾನವೇದಿಕಾ .

ಸದಾಶಿವ ಮಹಾಪ್ರೇತ ಶವೋ ಮಾಂ ಪರಿರಕ್ಷತು .. 13..
ದ್ವಾರದೇಶೇ ದ್ವಾರಪಾಲಾಯೋಗಿನ್ಯಃ ಪಾಂತು ಮಾಂ ಸದಾ .

ಸಿದ್ಧಯೋಽಷ್ಟೌ ಸದಾ ಪಾಂತು ಪೂರ್ವಾದಿ ವಸುದಿಗ್ಗತಾಃ .. 14..
ಕಾಲೀಂ ಕಪಾಲಿಣೀಂ ಕುಲ್ಲಾಂ ಕುರುಕುಲ್ಲಾಂ ತಥೈವ ಚ .

ವಿರೋಧಿನೀಂ ವಿಪ್ರಚಿತ್ತಾಂ ನಮಾಮಿ ಸರ್ವಸಿದ್ಧಯೇ .. 15..

ಏತಾಸ್ತು ವಶಯೋಗಿನ್ಯೋ ಬಹಿಃ ಷಟ್ಕೋಣಕೇಸ್ಥಿತಾಃ .
ರಕ್ಷಂತು ಮಾಂ ಸದಾ ದೇವ್ಯೋ ಮಾತರೋ ಭಕ್ತವತ್ಸಲಾಃ .. 16..
ಉಗ್ರಾಮುಗ್ರಪ್ರಭಾಂ ದೀಪ್ತಾಂ ನಮಾಮ್ಯಾತ್ಮವಿಭೂತಯೇ .

ಸರ್ವಸಿದ್ಧಿಂ ಪ್ರಯಚ್ಛಂತು ಪಾಂತು ಮಾಂ ಪುತ್ರವತ್ ಸದಾ .. 17..

ನೀಲಾಂ ಘನಾಂ ವಲಾಕಾಂಚ ಪ್ರಣಮಾಮಿ ಸಮುತ್ಸುಕಃ .
ಸರ್ವವಿಘ್ನಾನ್ ಸಮುತ್ಸಾರ್ಯ್ಯ ರಚಂತು ಕಲುಷಾರ್ಣವಾತ್ .. 18..

ಮಾತ್ರಾಮುದ್ರಾಮಿತಾನಾಂಚ ನಮಾಮಿ ಚರಣಾಂಬುಜಂ .

ದೇವೀಪ್ರೇಮಸಖೀನಾಂಚ ಶರಣಂಯಾಮಿ ಸಿದ್ಧಯೇ .. 19..

ಏತಾಃ ಪಂಚದಶೇ ಕೋಣೇ ಏಕೈಕಾ ವರದಾ ಸದಾ .

ತರ್ಜನೀಂ ವಾಮಹಸ್ತೇನ ಖಡ್ಗಂ ದಕ್ಷಿಣಪಾಣಿನಾ .. 20..

ಮುಂಡಮಾಲಾಧರಾಃ ಶೀರ್ಷೇ ನೀಲಾಂಜನಚಯೋಪಮಾಃ .
ಶತ್ರುಭ್ಯಃ ಸಿದ್ಧಿದಾಶ್ಚಂಡಾಃ ಪಾಂತು ಮಾಂ ಕಾಲಿಕಾಪ್ರಿಯಾಃ .. 21..
ಬಹಿಃಪದ್ಮದಲಾಂತೇ ತು ಬ್ರಹ್ಮಾಣ್ಯಾದ್ಯಷ್ಟಶಕ್ತಯಃ .
ರಕ್ಷಂತು ಮೇ ಪ್ರಯಚ್ಛಂತು ಸರ್ವಸಿದ್ಧಿಂ ದಯಾನ್ವಿತಾಂ .. 22..

ಬ್ರಹ್ಮಾಣೀ ಪಾತು ಮಾಂ ಪೂರ್ವೇ ಸರ್ವಾಃ ಶಿವವರಪ್ರದಾಃ .
ವಹ್ನೌ ನಾರಾಯಣೀ ಪಾತು ಸರ್ವಕಾಮಾರ್ಥಸಿದ್ಧಿದಾ .. 23..

ಮಾಹೇಶೀ ದಕ್ಷಿಣೇ ಪಾತು ಸರ್ವಮಂಗಲಕಾರಿಣೀ .

ಚಾಮುಂಡಾ ನೈರೄತೇ ಪಾತು ಸರ್ವಶತ್ರುಪ್ರಮರ್ದಿನೀ .. 24..

ಕೌಮಾರೀ ಪಶ್ಚಿಮೇ ಪಾತು ಶಕ್ತಿಹಸ್ತಾ ವಿಸೂದಿನೀಂ .

ಅಪರಾಜಿತಾ ಚ ವಾಯವ್ಯಾ ಪಾತು ಮಾಂ ಜಯದಾ ಶುಭಾ .. 25..

ಉತ್ತರೇ ಪಾತು ವಾರಾಹೀ ವರದಾ ಘೋರರೂಪಿಣೀ .

ನಾರಸಿಂಹೀ ಸದಾ ಪಾತು ಐಶಾನ್ಯಾಂ ಭಯನಾಶಿನೀ .. 26..

ಏತಾಸ್ತು ವರವಿದ್ಯಾಯಾಃ ಶಕ್ತಯಶ್ಚಾಷ್ಟದೇವತಾಃ .
ಬ್ರಹ್ಮವಿಷ್ಣುಶಿವಾದೀನಾಂ ತೇಜೋಭಿನ್ನಕಲೇವರಾ .. 27..

ಸೂರ್ಯ್ಯೇಂದುವಹ್ನಿಪೀಠೇ ತು ಬೈಂದವೇ ಪರಮೇಶ್ವರೀ .

ನಮಾಮಿ ದಕ್ಷಿಣಾಮೂರ್ತ್ತಿಂ ಕಾಲಿಕಾಂ ಪರಭೈರವೀಂ .. 28..

ಭಿನ್ನಾಂಜನಚಯಪ್ರಖ್ಯಾಂ ಪ್ರವೀನಶವಸಂಸ್ಥಿತಾಂ .

ಗಲಚ್ಛೋಣಿತಧಾರಾಭಿಃ ಸ್ಮೇರಾನನಸರೋರುಹಾಂ .. 29..

ಪೀನೋನ್ನತಕುಚದ್ವಂದ್ವಾಂ ಪೀನವಕ್ಷೋನಿತಂಬಿನೀಂ .

ದಕ್ಷಿಣೇ ಮುಕ್ತಕೇಶಾಂ ಚ ದಿಗಂಬರವಿನೋದಿನೀಂ .. 30..

ಮಹಾಕಾಲಸಮಾವಿಷ್ಟಾಂ ಸ್ಮಮೇರಾನಂದೋಪರಿ ಸ್ಥಿತಾಂ .

ಸುಖಸಾಂದ್ರಸ್ಮಿತಾಮೋದಮೋದಿನೀಂ ಮದವಿಹ್ವಲಾಂ .. 31..

ಆರಕ್ತಸುಖಸಾಂದ್ರಾದಿನೇತ್ರಾಲೀಭಿರ್ವಿರಾಜಿತಾಂ .

ಶವದ್ವಯಕೃತೋತ್ತಂಸಾಂ ಸಿಂದೂರತಿಲಕೋಜ್ಜ್ವಲಾಂ .. 32..

ಪಂಚಾಶನ್ಮೂರ್ತ್ತಿಘಟಿತಮಾಲಾಂ ಶೋಣಿತಲೋಹಿತಾಂ .

ನಾನಾಮಣಿವಿಶೋಭಾಢ್ಯಾಂ ನಾನಾಲಂಕಾರಶೋಭಿತಾಂ .. 33..

ಶವಾಸ್ಥಿಕೃತಕೇಯೂರಶಂಖಕಂಕಣಮಂಡಿತಾಂ .

ಶವವಕ್ಷಃ ಸಮಾರೂಢಾಂ ಲೇಲಿಹಾನಾಂ ಶವಂ ಕ್ವಚಿತ್ .. 34..

ಶವಮಾಂಸಕೃತಗ್ರಾಸಾಂ ಸಾಟ್ಟಹಾಸಾಂ ಮುಹುರ್ಮುಹುಃ .
ಖಡ್ಗಮುಂಡಧರಾಂ ವಾಮೇ ಸವ್ಯೇಽಭಯವರಪ್ರದಾಂ .. 35..

ದಂತುರಾಂಚ ಮಹಾರೌದ್ರೀಂ ಚಂಡನಾದಾತಿಭೀಷಣಾಂ .

ಶಿವಾಭಿರ್ಘೋರರಾವಾಭಿರ್ವೇಷ್ಟಿತಾಂ ಭಯನಾಶಿನೀಂ .. 36..

ಮಾಭೈರ್ಮಾಭೈಃ ಸ್ವಭಕ್ತೇಷು ಜಲ್ಪಂತೀಂ ಘೋರನಿಸ್ವನೇ .

ಯೂಯಂ ಕಿಮಿಚ್ಛಥ ಬ್ರೂಥ ದದಾಮೀತಿಪ್ರಭಾಷಿಣೀಂ .. 37..

ತ್ವಂ ಗತಿಃ ಶರಣಂ ದೇವಿ ! ತ್ವಂ ಮಾತಾ ಪರಮೇಶ್ವರಿ ! .

ಪಾಹಿ ಮಾಂ ಕರುಣಾಸಾಂದ್ರೇ !ನಮಸ್ತೇ ಪರಮೇಶ್ವರರಿ ! .. 38..

ನಮಸ್ತೇ ಕಾಲಿಕೇ !ದೇವಿ !ನಮಸ್ತೇ ಭಕ್ತವತ್ಸಲೇ ! .

ಮೂರ್ಖತಾಂ ಹರ ಮೇ ದೇವಿ !ಪ್ರತಿಭಾಪ್ರತಿದಾಯಿಕೇ ! .. 39..

ಗದ್ಯಪದ್ಯಮಯೀಂ ವಾಣೀಂ ತರ್ಕವ್ಯಾಕರಣಾದಿಕಾಂ .

ಅನಧೀತಗತಾಂ ವಿದ್ಯಾಂ ದೇಹಿ ದಕ್ಷಿಣಕಾಲಿಕೇ ! .. 40..

ಜಯಂ ದೇಹಿ ಸಭಾಮಧ್ಯೇ ಧನಂ ದೇಹಿ ಧನಾಗಮೇ .

ದೇಹಿ ಮೇ ಚಿರಜೀವಿತ್ವಂ ಕಾಲಿಕೇ ! ರಕ್ಷ ದಕ್ಷಿಣೇ ! .. 41..

ರಾಜ್ಯಂ ದೇಹಿಯಶೋ ದೇಹಿ ಪುತ್ರಾನ್ ದಾರಾಂಧನಂ ತಥಾ .

ದೇಹಾಂತೇ ದೇಹಿ ಮೇ ಮುಕ್ತಿಂ ಜಗನ್ಮಾತರ್ನಮೋಽಸ್ತು ತೇ .. 42..

ಮಂಗಲಾ ಭೈರವೀ ದುರ್ಗಾ ಕಾಲಿಕಾ ತ್ರಿದಶೇಶ್ವರೀ .

ಉಮಾ ಹೈಮವತೀ ಕನ್ಯಾ ಕಲ್ಯಾಣೀ ಭೈರವೇಶ್ವರೀ .. 43..

ಕಾಲೀ ಬ್ರಾಹ್ಮೀ ಚ ಮಾಹೇಶೀ ಕೌಮಾರೀ ಮಾಧುಸೂದನೀ .

ವಾರಾಹೀ ವಾಸನೀ ಚಂಡಾ ತ್ವಾಂ ಜಗುರ್ಮುನಯೋಮುದಾ .. 44..

ಉಗ್ರತಾರೇತಿ ತಾರೇತಿ ಶಿವೇತ್ಯಕಜಟೇತಿ ಚ .

ಲೋಕೋತ್ತರೇತಿ ಬಾಲೇತಿ ಗೀಯತೇ ಕೃತಿಭಿಃ ಸದಾ .. 45..

ಯಥಾ ಕಾಲೀ ತಥಾ ತಾರಾ ತಥಾ ಛಿನ್ನಾ ಚ ಕುಲ್ಲುಕಾ .

ಅಂಗಾಂಗಕೈರ್ನಾಮಭೇದೈಃ ಕಾಲಿಕೇತಿ ಪ್ರಗೀಯತೇ .. 47..

ಶಂಭುಃ ಪಂಚಮುಖೇನೈವ ಗುಣಾನ್ ವಕ್ತುಂ ಕ್ಷಮೋ ನ ತೇ .

ಚಾಪಲಂಯತ್ ಕೃತಂ ಸರ್ವಂ ಕ್ಷಮಸ್ವ ಶುಭದಾ ಭವ .. 48..

ಪ್ರಾಣಾನ್ ರಕ್ಷಯಶೋ ರಕ್ಷ ಪುತ್ರದಾರಧನಂ ತಥಾ .

ಸರ್ವಕಾಲೇ ಸರ್ವದೇಶೇ ಪಾಹಿ ದಕ್ಷಿಣಕಾಲಿಕೇ ! .. 49..

ಯಃ ಸಂಪೂಜ್ಯ ಪಠೇದ್ರಕ್ಷಾಂ ದಿವಾ ವಾ ಸಂಧ್ಯಯೋಸ್ತಥಾ .

ಅವಾಪ್ಯ ಮಹತೀಂ ಪ್ರಜ್ಞಾಂ ಸರ್ವಕಾಮಾಂಸ್ತತೋ ಲಭೇತ್ .. 50..

ಯದ್ಯತ್ಪ್ರಾರ್ಥಯತೇ ಚಿತ್ತೇ ತತ್ತದಾಪ್ನೋತಿ ಕಾ ಕಥಾ .

ಸ್ವಯಂ ಲಕ್ಷ್ಮೀರ್ವಸೇದ್ದೇಹೇ ಮುಕ್ತಿಃ ಕರಗತಾ ಪುನಃ ..
ಇತಿಶ್ಯಾಮಾರಹಸ್ಯವರ್ಣಿತಂ ರುದ್ರಯಾಮಲೇಉತ್ತರತಂತ್ರೇ ದಕ್ಷಿಣಕಾಲಿಕಾಕವಚಂ
ಸಂಪೂರ್ಣಂ .

- .. ಶ್ಯಾಮಾರಹಸ್ಯಂ .ಚತುರ್ಥಃ ಪರಿಚ್ಛೇದಃ ..
- .. shyAmArahasyam . chaturthaH parichChedaH ..

